
 
 

 

 

 

 

 

 
 

Predstava "Prah" 
 

 

Duodrama „Prah“, mađarskog autora Györgya 
Spiróa, je nastala u produkciji JU Centar 

kulture i mladih Općine Centar Sarajevo i 
Altteatra. Ovaj pozorišni komad opisuje život 
na rubu egzistencije, materijalne i moralne, 
jedne „obične“ porodice. 
Bračni par se nalazi u vrtlogu života i nikako 
ne uspijevaju uspostaviti povoljan kurs 
plovidbe. Neprestano im nedostaje mnogo 
toga, a prvenstveno sredstava za život. Pisac 
ih već na samom početku vješto baca u 
nepoznatu situaciju, kada oni iz te životne 
čamotinje, samo jednim potezom Fortune, 
dobivši na lotu, dolaze u situaciju da svi 
problemi koje su mislili da imaju postaju 
rješivi. 

Tokom komada punog samorazotkrivanja, 
koje je nerijetko komično, svaki od dva lika 
(supruga i suprug) prolaze kroz katarzu koja 
im pomaže da otkriju vlastiti suštinu, kao i 
suštinu međusobnog odnosa. 
Svi znamo da „para vrti tamo gdje burgija ne 
može“ ali kroz ovaj komad vidimo da novac ne 
može riješiti naše istinske probleme. Kroz vrlo 

duhovite dijaloge predstava šalje poruku da je 
sreća u nama te da je život lijep i bez miliona. 

 

Režija: Miralem Zubčević 
Igraju: Gordana Boban i Mirsad Tuka 



 
 
 
 
 
 

 

Multimedijalni performans ''Hadžera'' 

 

Multimedijalni performans ‘’Hadžera’’, rađen u produkciji JU Centar kulture i mladih Općine Centar 
Sarajevo, predstavlja spoj glume, plesa i muzike, te prikazuje dijagonalu stradanja naroda sa naših 
prostora koji se mogu preslikati u bilo koji dio svijeta koji je osjetio strahote rata. Performans sadrži 

niz ispovijesti ispričanih kroz monološke forme i posvećen je očuvanju kulture sjećanja na brojne 
žrtve stradale u ratovima u BiH kroz njenu krvavu historiju. 
U ovom performansu, publika sa velikom emocijom prati susret dviju Hadžera, koje sa onoga 
svijeta, gdje boli nema i gdje je smrt olakšanje, pripovijedaju svoje patnje i stradanja. Kroz 
performans, režiser Riad Ljutović je uveo i mnoge druge likove - žrtve ratova, i gledaoci bivaju 
svjedocima njihovih priča. Koreo scene, ansambl baleta, muzika i interpretatori muzike dali su 
poseban pečat i vrijednost ovom performansu, ali i olakšanje, jer daju određeni otklon prema 
traumatičnim situacijama i tako priču čine manje potresnom za gledaoce. 

 
Uloge: Merima Lepić Redžepović, Vanesa Glođo, polaznici Multimedijalnog projekta JU CKM 
Učestvuju: Zanin Berbić, Alma Subašić, polaznici škole baleta JU CKM 

 



 
 
 
 
 
 
 

 
 

Melodrama ''Čorba od kanarinca'' 
 

‘’Čorba od kanarinca’’ je priča o ljubavi, dinamična komedija ali i nježna melodrama spojena u 
jedno, prepuštena glumcima da maštaju i preispituju svoje emocije. Kroz ovaj komad prožet je 
strah od budućnosti i neizvjesnosti koju ona nosi. A onda, nekom pozorišnom čarolijom, likovi 

dobiju nevjerovatnu mogućnost da u pet minuta izmaštaju i odsanjaju svoje buduće godine i da 
isprobaju svoj brak sa svim zamkama i bolnim događajima koji ih mogu zadesiti. Medo i Jaca, 
protagonisti ove priče, su se već pronašli i teško da će izaći iz zone komfora koju već imaju. Šta 
brak danas znači, da li je to smisao života za žene ili kraj zabave za muškarce? I pitanje za sve 
nas - da li je ljubav dovoljan razlog da se podijeli u dvoje? Ova predstava je komična ali i surova 
priča o braku, priručnik za one koji razmišljaju o ulasku u brak ali i ogledalo onih koji su već u 
njemu. 

 
Igraju: Sanela Pepeljak i Sead Pandur  
Režija Tekst: Miloš Radović 
Scenografija, kostimografija i izbor muzike: Riad Ljutović 

 



 
 
 
 
 
 
 
 

Komedija ''Bosanski lonac'' 
 

Hit komedija ‘’Bosanski lonac’’ je još jedno ostvarenje iz JU CKM produkcije koje tradicionalno puni 
sale na 
svakom izvođenju i koja je nasmijala publiku širom regiona. 
‘’Bosanski lonac’’ na duhovit i zabavan način govori o sukobu novog i starog, o starosjediocima i 

pridošlicama, 
o sukobu grada i sela, političkim igrama… 
Priča je ovo i o vrlo aktualnim stvarima koje se događaju u našem okruženju, o korumpiranosti i 
netrpeljivosti koja proizlazi iz potpuno nepotrebnih stvari. Uz prepoznatljivi bosanski humor 
nasmijat ćete se do suza, zadovoljiti svoju dušu i pobjeći, barem nakratko, od surove 
svakodnevnice. 

 
Uloge: Amina Begović, Bakir Kumrić, Senka Oruč, Mirsad Imamović, Edin Drljević, Aida Bukva, 
Senad Milanović Režija: Riad Ljutović 

 

 
 
 
 
 


